
QUVVATLASHDAGI 

Pulatova Moxira Baxtiyorovna

Magistratura bo‘limi dotsenti

Annotatsiya. Mazkur maqolada inklyuziv ta’limni moliyaviy qo‘llab-quvvatlash jarayonida uchraydigan asosiy muammolar 
va ularni samarali bartaraf etish yo‘llari yoritilgan. O‘zbekistonda inklyuziv ta’lim tizimida kuzatilayotgan moliyaviy 
cheklovlar hamda umumiy inklyuziv ta’limni rivojlantirishdagi dolzarb masalalar tahlil qilingan. Asosiy masalalar qatoriga 
byudjet mablag‘larining yetarli darajada ajratilmasligi, maxsus jihozlar va infratuzilmani yanada takomillashtirish zarurati, 
malakali kadrlar salohiyatini oshirish bo‘yicha ehtiyojlar hamda inklyuziv ta’limga muhtoj bo‘lgan bolalarni ta’lim jarayoniga 
keng jalb qilish masalalari kiradi. Shu bilan birga, maqolada mavjud imkoniyatlardan samarali foydalanish va istiqbolli 
yechimlarni joriy etish bo‘yicha takliflar ham bayon etilgan.

Kalit soʻzlar: inklyuziv ta’lim, moliyaviy masalalar, byudjet, kadrlar salohiyati, ta’lim imkoniyati.

Abstract. This article discusses the main approaches to effectively addressing financial challenges in supporting inclusive 
education. It analyzes the financial constraints observed in the inclusive education system of Uzbekistan, along with the key 
developmental issues within inclusive education in general. The highlighted aspects include the need for more sufficient 
budget allocations, further improvement of special equipment and infrastructure, enhancement of qualified personnel 
capacity, and broader inclusion of children requiring inclusive education. The article also provides recommendations 
aimed at optimizing available resources and implementing practical solutions.

Key words: inclusive education, financial issues, budget, personnel capacity, access to education.

Аннотация. В статье рассмотрены основные подходы к эффективному преодолению финансовых задач в 
поддержке инклюзивного образования. Проанализированы финансовые ограничения, наблюдаемые в системе 
инклюзивного образования Узбекистана, а также актуальные вопросы развития инклюзивного образования в 
целом. К ключевым аспектам относятся необходимость увеличения бюджетного финансирования, дальнейшее 
совершенствование специального оборудования и инфраструктуры, повышение квалификации кадров и 
расширение охвата детей, нуждающихся в инклюзивном обучении. В статье также представлены рекомендации 
по оптимальному использованию имеющихся ресурсов и внедрению практических решений.

Ключевые слова: инклюзивное образование, финансовые задачи, бюджет, кадровый потенциал, доступ к 
образованию.

K I R I S H 
Dunyoning ko‘plab mamlakatlarida ta’lim tizimini modernizatsiya qilish, har bir bolaga sifatli ta’lim olish 

imkoniyatini yaratish va inklyuziv ta’limni rivojlantirish bo‘yicha izchil ilmiy tadqiqotlar olib borilmoqda. Xususan, 
imkoniyati cheklangan bolalarning ta’lim jarayoniga to‘liq integratsiyalashuvini ta’minlash, maxsus pedagogik 
xizmatlarning samaradorligini oshirish, ta’lim muassasalarining moddiy-texnik bazasini mustahkamlash 
hamda inklyuziv ta’limni moliyaviy qo‘llab-quvvatlash mexanizmlarini takomillashtirish jahon miqyosida ustuvor 
yo‘nalishlardan biri hisoblanadi. Inklyuziv ta’limning barqaror rivoji ta’lim tizimining sifati, pedagoglar malakasi, 
zamonaviy infratuzilmaning mavjudligi va byudjet resurslaridan samarali foydalanishga bevosita bog‘liqdir.

O‘zbekiston Respublikasida ham so‘nggi yillarda inklyuziv ta’limni rivojlantirish davlat siyosatining muhim 
yo‘nalishiga aylangan. Prezident Shavkat Mirziyoyev tomonidan ilgari surilgan “har bir bola sifatli ta’lim olish 
huquqiga ega” tamoyili asosida umumta’lim maktablariga imkoniyati cheklangan o‘quvchilarni bosqichma-
bosqich jalb etish, maxsus pedagogik xizmatlarni kengaytirish, logoped, defektolog va tutorlar faoliyatini qo‘llab-
quvvatlash borasida tizimli islohotlar amalga oshirilmoqda. Mamlakat bo‘yicha o‘quvchilar uchun qulay sharoit 
yaratish, pedagoglarning malakasini oshirish hamda ta’lim jarayoniga zamonaviy vosita va texnologiyalarni 
tatbiq etish yo‘nalishida sezilarli ijobiy o‘zgarishlar kuzatilmoqda.

Shu bilan birga, infratuzilmani yanada takomillashtirish, pedagoglar malakasidagi hududiy tafovutlarni 
qisqartirish, zarur jihozlar bilan ta’minotni izchil kuchaytirish hamda inklyuziv ta’limni moliyalashtirish 
mexanizmlarini yanada takomillashtirish istiqboldagi muhim vazifalar sifatida qaralmoqda. Jahon tajribasi 
inklyuziv ta’limni moliyaviy qo‘llab-quvvatlashda davlat byudjeti bilan bir qatorda grantlar, homiylik dasturlari, 
nodavlat tashkilotlar ishtiroki, maxsus pedagogik dasturlarni moliyalashtirish va o‘qituvchilar malakasini 
oshirishga yo‘naltirilgan resurslar samaradorligini namoyon etayotganini ko‘rsatadi. Ushbu mexanizmlarni 
O‘zbekiston sharoitiga moslashtirish orqali inklyuziv ta’limning sifat ko‘rsatkichlari va qamrovini yanada oshirish 
imkoniyati mavjud.

Shu nuqtai nazardan, ushbu maqolaning maqsadi — O‘zbekistonda inklyuziv ta’limni moliyaviy 
ta’minlashning hozirgi holatini tahlil qilish, mavjud rivojlanish ehtiyojlarini aniqlash hamda xalqaro tajriba asosida 
milliy amaliyotni takomillashtirish yo‘llarini ilmiy asosda yoritib berishdan iborat.

M A V Z U G A  O I D  A D A B I Y O T L A R  S H A R H I
Inklyuziv ta’limning milliy va xalqaro miqyosdagi rivojlanish tendensiyalarini tahlil qilish shuni ko‘rsatadiki, 

mavjud ilmiy manbalar ushbu sohaning tashkiliy, normativ-huquqiy, pedagogik va moliyaviy jihatlarini har 
tomonlama yoritadi. O‘zbekiston Respublikasida inklyuziv ta’limni rivojlantirishga qaratilgan asosiy me’yoriy 
hujjatlar — Prezidentning 2018-yil 25-martdagi Farmoni hamda “Umumta’lim maktablari to‘g‘risida”gi Qonun1 — 
inklyuziv ta’limning huquqiy poydevorini mustahkamlab, imkoniyati cheklangan bolalarning sifatli ta’limga teng 
huquqli kirishini ta’minlashda muhim yo‘nalish vazifasini bajaradi. Xalq ta’limi vazirligining 2022-yilgi statistik 
ma’lumotlarida inklyuziv o‘quvchilar soni, infratuzilma rivoji, pedagoglar malakasi va hududlar bo‘yicha holatga 
oid tahlillar keltirilib, amaliy jarayonning real rivojlanish dinamikasi aks ettirilgan.

Xalqaro ilmiy adabiyotlarda inklyuziv ta’limning konseptual asoslari keng yoritilgan. Jumladan, IDEA (2004) 
hujjati nogironligi bo‘lgan bolalarning ta’lim jarayonini davlat tomonidan moliyaviy, ijtimoiy va pedagogik jihatdan 
qo‘llab-quvvatlash mexanizmlarini tartibga soluvchi muhim normativ tizimlardan biri hisoblanadi. Florian va 
Black-Hawkins (2011) tomonidan ishlab chiqilgan ilmiy yondashuvlar inkluziv pedagogikaning metodologik 
asoslarini shakllantirib, sinfda turli o‘quv ehtiyojlarini qamrab olishning samarali usullarini taqdim etadi. Loreman, 
Deppeler va Harvey (2010) esa o‘qituvchilar tayyorgarligi, sinf boshqaruvi va pedagogik moslashuvlarning 
inklyuziv ta’limdagi o‘rnini chuqur izohlagan.

UNESCO (2020) tomonidan chop etilgan Global Monitoring Report inklyuziv ta’limni rivojlantirishda davlat 
investitsiyalari, resurslarni qayta taqsimlash, xalqaro grantlar va moliyaviy yordamlarning ahamiyatini alohida 
ta’kidlaydi. Shuningdek, Shvetsiya va Kanada ta’lim vazirliklari tomonidan ishlab chiqilgan siyosiy va moliyaviy 
yo‘riqnomalarda inklyuziv ta’limni barqaror moliyalashtirish mexanizmlari — maxsus fondlar, subsidiya 
dasturlari, qo‘shimcha pedagogik kadrlarni moliyalashtirish, infratuzilmani modernizatsiya qilish kabi tizimlar — 
amaliy misollar orqali yoritilgan. Bu tajribalar O‘zbekiston sharoitida ham samarali qo‘llanishi mumkin bo‘lgan 
yo‘nalishlar sifatida e’tirof etiladi.

Tomlinson (2014) tomonidan taklif etilgan differensial ta’lim yondashuvi inklyuziv muhitda o‘quvchilarning 
individual ehtiyojlarini hisobga olishga qaratilgan pedagogik model bo‘lib, xalqaro tajribada keng qo‘llanilmoqda. 
Ushbu yondashuv o‘qituvchilarning moslashuvchan, kompetent va ijodiy ishlashini qo‘llab-quvvatlashda muhim 
metodik asos bo‘lib xizmat qiladi.

1 Oʻzbekiston Respublikasi Prezidentining Farmoni, 25.01.2018 yildagi PF-5313-son https://lex.uz/ru/docs/-
3523206?ONDATE=25.01.2018%2000 

Umuman olganda, ko‘rib chiqilgan adabiyotlar inklyuziv ta’limning nazariy asoslari, pedagogik 
yondashuvlari, moliyaviy mexanizmlari va milliy-huquqiy zaminlarini kompleks yoritadi. Shu bilan birga, 
ayrim manbalarda hududlar kesimida moliyalashtirish samaradorligi, xalqaro moliyaviy tajribani O‘zbekiston 
sharoitiga moslashtirish va resurs taqsimoti mexanizmlarini yanada chuqur o‘rganish zarurati qayd etilgan. 
Mazkur maqola ushbu ilmiy bo‘shliqni to‘ldirishga qaratilib, inklyuziv ta’limni moliyaviy qo‘llab-quvvatlashning 
samaradorligini baholash hamda milliy amaliyotni xalqaro tajriba asosida takomillashtirish yo‘llarini ilmiy asosda 
ko‘rsatib berishni maqsad qiladi.

T A D Q I Q O T  M E T O D O L O G I YA S I 
Ushbu tadqiqotda inklyuziv ta’limni moliyaviy qo‘llab-quvvatlash tizimini har tomonlama o‘rganish 

maqsadida bir nechta ilmiy-uslubiy yondashuvlardan foydalanildi.
Birinchidan, nazariy tahlil usuli orqali O‘zbekiston Respublikasida inklyuziv ta’limni rivojlantirishga oid 

me’yoriy-huquqiy hujjatlar, Xalq ta’limi vazirligining statistik ma’lumotlari hamda UNESCO va IDEA kabi xalqaro 
tashkilotlarning hisobotlari o‘rganildi. Bu yondashuv inklyuziv ta’limning huquqiy asoslari va mavjud rivojlanish 
tendensiyalarini aniqlash imkonini berdi.

Ikkinchidan, taqqoslash usuli qo‘llanilib, O‘zbekistonda inklyuziv ta’limni moliyalashtirish tizimi AQSh, 
Shvetsiya va Kanada kabi davlatlar tajribasi bilan solishtirildi. Solishtirish natijasida xalqaro amaliyotning 
O‘zbekiston sharoitiga mos keladigan ijobiy jihatlari, takomillashtirish imkoniyatlari va o‘ziga xos xususiyatlar 
aniqlab berildi.

Uchinchidan, statistik tahlil usuli yordamida inklyuziv o‘quvchilar soni, hududlar bo‘yicha qamrov darajasi, 
infratuzilma holati, pedagog kadrlar salohiyati va resurs taqsimoti bo‘yicha mavjud raqamlar umumlashtirildi. 
Ushbu tahlil inklyuziv ta’limning hozirgi rivojlanish dinamikasini obyektiv baholashga yordam berdi.

To‘rtinchidan, tizimli tahlil yondashuvi asosida moliyaviy resurslar, pedagogik qo‘llab-quvvatlash, infratuzilma, 
oilaviy hamkorlik va ta’lim muassasalari faoliyati o‘rtasidagi o‘zaro bog‘liqlik o‘rganildi. Bu yondashuv inklyuziv 
ta’limning kompleks tizim sifatida qanday ishlashini yaxlit ko‘rinishda baholash imkonini berdi.

Tadqiqot davomida XTV statistik ma’lumotlari, xalqaro tashkilotlar hisobotlari va ilmiy manbalar asosida 
xulosalar shakllantirildi. Olingan ma’lumotlar inklyuziv ta’limni moliyaviy qo‘llab-quvvatlashning mavjud kuchli 
tomonlarini, rivojlanish imkoniyatlarini va takomillashtirishni talab qiladigan jihatlarni aniqlashga xizmat qildi.

T A H L I L  V A  N A T I J A L A R 
“O‘zbekiston inklyuziv ta’limi: holati, statistikasi, foizlar va xalqaro tajribalar bilan ilmiy tahlil”
Inklyuziv ta’limning asosiy mohiyati — har bir bolaning, jumladan imkoniyati cheklangan o‘quvchilarning 

ham umumta’lim maktablarida teng sharoitlarda ta’lim olishini ta’minlashdir. Bu tizimda barcha o‘quvchilarning 
ehtiyojlari hisobga olinadi, maxsus pedagogik qo‘llab-quvvatlash xizmatlari yo‘lga qo‘yiladi va ta’lim jarayoni har 
tomonlama inklyuziv yondashuv asosida tashkil qilinadi.

O‘zbekiston Respublikasida inklyuziv ta’lim tizimi so‘nggi yillarda izchil rivojlanib, qamrovning sezilarli 
kengayishi kuzatilmoqda. Inklyuziv sinf va maktablar sonining ortishi, o‘quvchilarni bosqichma-bosqich 
umumta’lim jarayoniga jalb qilinishi hamda pedagogik infratuzilmaning modernizatsiyasi bu yo‘nalishda samarali 
natijalar berayotganini ko‘rsatmoqda.

Quyidagi jadval 2020–2025-yillarda inklyuziv ta’limga jalb qilingan o‘quvchilar soni, inklyuziv sinf/maktablar 
miqyosi hamda qamrov darajasining bosqichma-bosqich oshib borayotganini ilmiy asosda aks ettiradi (1-jadval).

1-jadval. 2020–2025-yillarda inklyuziv ta’limga o‘quvchilar qamrovi

Yil Inklyuziv o‘quvchilar soni Inklyuziv sinf/maktablar 
soni Qamrov darajasi (%)

2020/2021 65-70 nafar 25 ta maktab 0,8–1,6 %
2021/2022 76-85 nafar 31 ta maktab -1.2 %
2022/2023 504   nafar 195 ta maktab -7.8 %
2023/2024 1195 nafar 530 ta maktab -18.0 %
2024/2025 1400 nafar 600-650 maktab -20.7 %

Ushbu ko‘rsatkichlar inklyuziv ta’limning hududlar bo‘yicha rivojlanish sur’atlarini aks ettirib, ayrim 
hududlarda qo‘shimcha pedagogik, infratuzilmaviy va moliyaviy qo‘llab-quvvatlashga ehtiyoj mavjudligini 
ko‘rsatadi. Bu jarayon inklyuziv ta’limni yanada takomillashtirish bo‘yicha kompleks siyosiy chora-tadbirlar 
ishlab chiqilishi zarurligini anglatadi.

Shu bilan birga, ayrim maktablarda inklyuziv sinflar mavjud bo‘lishiga qaramay, infratuzilmani yanada 
takomillashtirish ehtiyoji saqlanmoqda. Nogironlik aravachasidan foydalanuvchi bolalar uchun panduslar, 
maxsus moslashtirilgan mebellar, ko‘rish yoki eshitishida nuqsoni bo‘lgan o‘quvchilar uchun zarur didaktik 
vositalarni kengaytirish ta’lim sifatini yanada oshirishga xizmat qiladi. Bu yo‘nalishdagi rivojlanish kelgusida 
barcha o‘quvchilarga teng ta’lim imkoniyatlarini yaratishga xizmat qiladi.

O‘qituvchilar soni va ularning malakasi ham hududlar kesimida turlicha shakllangan. Ba’zi hududlarda 
logoped, defektolog va tutorlar yetarli bo‘lsa, ayrim hududlarda bu mutaxassislarni tayyorlash va jalb qilish 
bo‘yicha qo‘shimcha imkoniyatlar mavjud. O‘quvchi–o‘qituvchi nisbati ham inklyuziv ta’limning samaradorligini 
belgilovchi muhim omil bo‘lib, mazkur yo‘nalishda olib borilayotgan malaka oshirish va pedagogik qo‘llab-
quvvatlash tizimining kengayib borishi ijobiy natijalar bermoqda.

2020-yil 13-oktabrda qabul qilingan “Alohida ta’lim ehtiyojlari bo‘lgan bolalarga ta’lim-tarbiya berish tizimini 
yanada takomillashtirish chora-tadbirlari to‘g‘risida”gi Prezident qarorida mazkur sohani rivojlantirish bo‘yicha 
strategik vazifalar belgilangan. Qarorda quyidagi masalalarni hal etish bo‘yicha ustuvor yo‘nalishlar ko‘rsatib 
berilgan:

•alohida ta’lim ehtiyojlari bo‘lgan bolalar uchun qulay, to‘siqsiz muhit yaratish imkoniyatlarini kengaytirish;
•zarur o‘quv adabiyotlari, metodik qo‘llanmalar va kasbiy reabilitatsiya uchun mo‘ljallangan jihozlar bilan 

ta’minotni yaxshilash;
•jamoatchilik o‘rtasida inklyuziv ta’limning mohiyati va afzalliklarini keng targ‘ib qilish;
•inklyuziv ta’limga bolalarni jalb etish jarayonida mahalliy ijro organlari ishtirokini kuchaytirish;
•oliy ta’lim muassasalarining pedagogika yo‘nalishlariga inklyuziv ta’lim metodikasi fanlarini bosqichma-

bosqich kiritish;
•bo‘lajak pedagoglarning amaliy tayyorgarligini kuchaytirish maqsadida inklyuziv ta’lim muassasalarida 

amaliyot o‘tash imkoniyatlarini kengaytirish.
Mazkur vazifalar inklyuziv ta’lim tizimini kompleks rivojlantirishga qaratilib, pedagogik, infratuzilmaviy va 

moliyaviy imkoniyatlarni takomillashtirishga xizmat qiladi.
Moliyaviy ta’minot masalasiga to‘xtaladigan bo‘lsak, inklyuziv ta’limni qo‘llab-quvvatlash uchun ajratilgan 

mablag‘larni yanada samarali boshqarish, grantlar va homiylik mexanizmlaridan foydalanishni kengaytirish 
istiqbolli yo‘nalish hisoblanadi. Maktablarni zarur jihozlar, texnik vositalar va malakali kadrlar bilan ta’minlashni 
kuchaytirish ta’lim sifatini oshirishga xizmat qiladi.

Xalqaro tajribaga murojaat qiladigan bo‘lsak, AQShda inklyuziv ta’lim 1975-yilda qabul qilingan “Education 
for All Handicapped Children Act” (hozirgi IDEA qonuni) orqali mustahkamlangan. Bugungi kunda barcha shtatlar 
imkoniyati cheklangan bolalarning umumta’lim maktablariga to‘liq jalb qilinishini ta’minlaydi. Moliyalashtirish 
federal va shtat byudjeti orqali amalga oshirilib, har bir maktab:

•maxsus o‘quv jihozlari,
•o‘qituvchilar malakasini oshirish dasturlari,
•pedagogik assistentlar,
•individual o‘quv dasturlari
uchun alohida mablag‘larga ega bo‘ladi. Umumiy ta’lim byudjetining taxminan 15–20 foizi inklyuziv ta’limga 

yo‘naltirilishi amaliy samaradorlikni ta’minlab kelmoqda.
Kanada va Shvetsiyada inklyuziv ta’lim moliyaviy jihatdan keng ko‘lamda qo‘llab-quvvatlanadi. Har bir 

o‘quvchi uchun alohida qo‘shimcha mablag‘ ajratilishi, maxsus jihozlar bilan ta’minlanish hamda shaxsiy 
yordamchilarning jalb qilinishi ushbu davlatlardagi inklyuziv ta’lim sifatini sezilarli darajada oshirib kelmoqda. 
Shvetsiya ta’lim byudjetining 10–18 foizi inklyuziv ta’limni rivojlantirishga yo‘naltirilishi natijasida o‘quvchilarning 
teng ta’lim olish imkoniyatlari yanada mustahkamlanmoqda.

Xuddi shunday, AQSh va boshqa rivojlangan davlatlar tajribasi O‘zbekiston uchun inklyuziv ta’limni 
moliyaviy barqaror asosda rivojlantirishda samarali model bo‘lib xizmat qilishi mumkin. Ushbu davlatlarning 
moliyalashtirish mexanizmlari, resurslarni qayta taqsimlash amaliyotlari va pedagogik qo‘llab-quvvatlash 
tizimlari O‘zbekistonda ham inklyuziv ta’limni takomillashtirish uchun muhim yo‘nalishlar sifatida qaraladi.

O‘zbekistonda o‘quvchilar sonining yildan-yilga ortib borayotgani tizimning izchil ravishda kengayib 
borayotganini ko‘rsatadi. Shu bilan birga, ayrim hududlarda moliyaviy imkoniyatlar va resurslar taqsimotidagi 
tafovutlar, jihozlar bilan ta’minot darajasining turlicha bo‘lishi hamda pedagog kadrlar malakasini yanada 
oshirish zarurati mavjud. Bu masalalar inklyuziv ta’lim sifatini yanada yuksaltirish uchun rivojlantirishni talab 
qiladigan yo‘nalishlar hisoblanadi.

Shu nuqtai nazardan, O‘zbekistonda inklyuziv ta’limni moliyaviy jihatdan yanada mustahkam qo‘llab-
quvvatlash, hududlararo resurs tengligini ta’minlash va zamonaviy infratuzilmaga investitsiyalarni kengaytirish 
dolzarb va istiqbolli vazifa sanaladi.

X U L O S A  V A  T A K L I F L A R  
O‘zbekiston inklyuziv ta’limi so‘nggi yillarda izchil rivojlanib, qamrov ko‘rsatkichi barqaror oshib bormoqda. 

Aholi zich joylashgan shahar hududlarida ushbu jarayon tez sur’atlarda kechayotgan bo‘lsa-da, qishloq va 
chekka tumanlarda inklyuziv ta’limni yanada kengaytirish bo‘yicha qo‘shimcha imkoniyatlar mavjud. Ta’lim 
infratuzilmasini modernizatsiya qilish, maktablarni zamonaviy jihozlar bilan ta’minlash va malakali pedagoglar 
sonini ko‘paytirish orqali ushbu hududlarda ham sifat ko‘rsatkichlari sezilarli darajada yaxshilanishi mumkin. 
Moliyaviy qo‘llab-quvvatlash tizimini takomillashtirish inklyuziv ta’lim sifatini oshirishning muhim omillaridan 
biri hisoblanadi. Byudjet mablag‘larini ko‘paytirish, maxsus o‘quv-texnik resurslarni xarid qilish, infratuzilmani 
moslashtirish va qo‘shimcha pedagogik xizmatlarni yo‘lga qo‘yish orqali inklyuziv ta’lim samaradorligi 
yanada kuchayadi. O‘qituvchilarning malakasini muntazam oshirib borish, defektolog, logoped va psixolog 
kabi mutaxassislarni tayyorlash hamda ularning faoliyatini qo‘llab-quvvatlash pedagogik jarayon sifatini 
mustahkamlaydi. Shuningdek, o‘quvchi–ustoz nisbatining optimal darajada tashkil etilishi har bir bolaga 
individual yondashuv imkoniyatini yaratadi. Xalqaro tajribalarni o‘rganish va o‘qituvchilarni xorijiy malaka 
oshirish dasturlariga jalb etish inklyuziv ta’lim tizimini zamonaviy yondashuvlar asosida rivojlantirishga 
xizmat qiladi. Hududiy rivojlanishni qo‘llab-quvvatlash maqsadida joriy etiladigan grantlar qishloq va chekka 
hududlarda teng ta’lim imkoniyatlarini yaratadi. Shuningdek, xususiy sektor homiyligi, donor tashkilotlar va 
xalqaro fondlarning jalb qilinishi qo‘shimcha moliyaviy manbalarni shakllantirib, inklyuziv ta’limning barqaror 
rivojlanishiga zamin yaratadi. Individual moliyaviy paketlar tizimining yo‘lga qo‘yilishi esa maxsus ehtiyojga ega 
bolalarga zarur xizmatlar va moslashgan ta’lim sharoitlarini kafolatlaydi. Inklyuziv ta’limni moliyalashtirishni 
yanada takomillashtirish bo‘yicha inklyuziv ehtiyojlarni moliyalashtirishni oshirish, infratuzilmani moslashtirish, 
maxsus o‘quv materiallari va psixologik-pedagogik xizmatlarni rivojlantirish; pedagoglarni qayta tayyorlash va 
malakasini oshirish tizimini kuchaytirish, maxsus pedagogika bo‘yicha majburiy kurslarni joriy etish, defektolog 
va hamroh mutaxassislar sonini ko‘paytirish; oilalarni qo‘llab-quvvatlash, maslahat xizmatlarini kengaytirish 
va ota-onalarning ta’lim jarayoniga jalb etilishini kuchaytirish; qishloq hududlarida inklyuziv sinflar sonini 
oshirish, mobil mutaxassislar faoliyatini yo‘lga qo‘yish; imkoniyati cheklangan bolalarni muntazam monitoring 
qilish va yagona reestr yuritish orqali moliyalashtirishni aniq ma’lumotlar asosida rejalashtirish; davlat–jamoat 
sherikchiligini kengaytirish va xalqaro donorlarni jalb etish; erta rivojlanish tizimiga inklyuziv yondashuvni 
integratsiya qilish kabi ustuvor yo‘nalishlar muhim ahamiyat kasb etadi. Ushbu takliflarni bosqichma-bosqich 
amalga oshirish inklyuziv ta’limning moliyaviy barqarorligini mustahkamlaydi, hududlar o‘rtasidagi tafovutlarni 
kamaytiradi va har bir bolaning sifatli ta’lim olish huquqini to‘liq ta’minlaydi.

